
MOLIYAVIY NAZORATNI 
TASHKIL ETISHNING 

ZAMONAVIY MEXANIZMLARI

Ashirov Jasur Dilshod oʻgʻli
Oʻzbekiston Respublikasi Bosh prokuraturasi huzuridagi

Iqtisodiy jinoyatlarga kurashish departamentining
Davlat moliyaviy nazorat inspeksiyasi katta taftishchisi

Annotatsiya. Mazkur maqolada davlat moliyaviy nazoratini tashkil etishning zamonaviy mexanizmlari, moliyaviy xavflarni 
boshqarish tizimi hamda dastlabki va joriy nazorat shakllarining ahamiyati ilmiy jihatdan tahlil qilingan. Tadqiqotda 
moliyaviy nazorat instrumentlarining samaradorligi, moliyaviy xavflar va moliyaviy huquqbuzarliklar tushunchalarining 
o‘zaro farqli jihatlari hamda davlat moliyasini boshqarishda masofaviy nazoratning o‘rni yoritilgan. Shuningdek, davlat 
moliyaviy nazoratida axborot texnologiyalaridan foydalanish, katta ma’lumotlar va raqamlashtirish jarayonlarining 
afzalliklari hamda mavjud muammolari tahlil qilingan. Tadqiqot natijasida davlat moliyaviy nazorati tizimida xavflarni 
boshqarishga asoslangan yondashuvlarni keng joriy etish zarurligi asoslab berilgan.

Kalit so‘zlar: davlat moliyaviy nazorati, moliyaviy xavflar, moliyaviy huquqbuzarliklar, masofaviy nazorat, raqamlashtirish, 
moliyaviy nazorat instrumentlari, budjet mablag‘lari, xavflarni boshqarish.

Abstract. This article examines the modern mechanisms of organizing state financial control, the system of financial risk 
management, and the significance of preliminary and current forms of control. The study analyzes the effectiveness of 
financial control instruments, the conceptual differences between financial risks and financial violations, as well as the 
role of remote control in public financial management. Furthermore, the paper explores the application of information 
technologies in state financial control, including the advantages and challenges of digitalization and Big Data technologies. 
The research substantiates the necessity of implementing risk-based approaches more broadly within the state financial 
control system.

Keywords: state financial control, financial risks, financial violations, remote control, digitalization, financial control 
instruments, budget funds, risk management.

Аннотация. В данной статье научно проанализированы современные механизмы организации государственного 
финансового контроля, система управления финансовыми рисками, а также значение предварительных и 
текущих форм контроля. В исследовании рассмотрены эффективность инструментов финансового контроля, 
различия между понятиями финансовых рисков и финансовых правонарушений, а также роль дистанционного 
контроля в управлении государственными финансами. Кроме того, проанализированы вопросы использования 
информационных технологий в государственном финансовом контроле, преимущества цифровизации и 
технологий Big Data, а также существующие проблемы в данной сфере. По результатам исследования обоснована 
необходимость широкого внедрения риск-ориентированных подходов в систему государственного финансового 
контроля.

Ключевые слова: государственный финансовый контроль, финансовые риски, финансовые правонарушения, 
дистанционный контроль, цифровизация, инструменты финансового контроля, бюджетные средства, управление 
рисками.

Mamlakatimizda davlat moliyasini boshqarish tizimida amalga oshirilayotgan islohotlar zamirida 
mablag‘lardan samarali va natijador foydalanishga katta e’tibor qaratilishi moliyaviy nazoratning yangi turlaridan 
foydalanish zaruriyatini keltirib chiqarmoqda. Ayniqsa, budjet mablag‘laridan samarali foydalanishni ta’minlash 
moliyaviy nazoratning o‘tkazilishi vaqtiga ko‘ra dastlabki va joriy turlarini kuchaytirishni taqozo qiladi. Chunki 
samaradorlik va natijadorlik ko‘p hollarda mablag‘lardan foydalanishning maqsadliligi yoki boshqacha qilib 
aytganda qonunchilikka to‘g‘riligini bilan bir qatorda uning oqilona taqsimlanishi hamda maqbul variantlarda 
sarflanishini taqozo qiladi. Bu esa, o‘z navbatida, yakuniy nazoratni emas, dastlabki va joriy nazoratni yaxshilash 
hamda instrumentlarni boyitishni talab qiladi.

Davlat moliyaviy nazoratining tekshirish turi eng ko‘p qo‘llaniladigan nazorat tadbiri bo‘lib, u o‘z ichiga 
ma’lum davr uchun moliyaviy nazorat yo‘nalishidan kelib chiqib hujjatlar va boshqa ma’lumotlarning mavjudligi, 
to‘g‘ri rasmiylashtirilganligi, asosligi, o‘z vaqtida shakllantirilganligi, sifatli saqlanganligi kabi ko‘rsatkichlarni 
aniqlashni oladi. Bunda moliyaviy nazorat tadbiri sifatida tekshirishni amalga oshirish ko‘p hollarda moliyaviy 
oqimlar harakatining asoslanganligi, ular bo‘yicha ma’lumotlarning mavjud bo‘lishi hamda hisobotlarda to‘g‘ri 
aks ettirilishi bilan bog‘liq bo‘ladi.

Davlat moliyaviy nazorati tizimida keng tarqalgan yana bir moliyaviy nazorat turi bu nazorat tartibidagi 
tekshirish hisoblanadi. U asosan tekshirish va taftish o‘tkazilgandan so‘ng berilgan ko‘rsatmalarning bajarilishini 
nazorat qilish uchun o‘tkaziladi. Shuning uchun ham u tekshirish va taftishdan farq qiladi. Mazkur nazorat tadbiri 
ham davlat moliyaviy nazoratining ta’sirchanligi va samaradorligida juda muhim bo‘lib, berilgan ko‘rsatmalarning 
bajarilishi kelgusida moliyaviy xato va kamchiliklarga yo‘l qo‘yilmasligini ta’minlaydi. Davlat moliyaviy nazorati 
tizimi tashkilotlari tomonidan o‘rganish o‘tkazilishi mumkin. Bu ko‘p hollarda alohida ixtisoslashgan tuzilmalar 
amaliyotida keng tarqalgan bo‘lib, ma’lum bir vaziyat, soha, tizim yoki normativ hujjatlarning ijrosini o‘rganish 
tarzida amalga oshiriladi. Ba’zan davlat moliyaviy nazorat organlari tomonidan ham o‘rganishlar o‘tkaziladi va 
buning asosiy sababi ularda moliyaviy xato va kamchiliklarga yo‘l qo‘yilganligi ehtimoli mavjud ma’lumotlar 
bo‘lsa-da, ularning asosligi darajasi past deb baholanganda shunday o‘rganish o‘tkazilishi mumkin.

Moliyaviy xavflar qamrovi keng bo‘lib, ular tarkibiga normativ-huquqiy hujjatlarga amal qilinishidan 
tashqari bozor konyunkturasi, iqtisodiy faoliyat va moliyaviy tizimlardagi o‘zgarishlar kabi normativ hujjatlar 
asosida tartibga solinmaydigan masalalar ham qamrab olinadi. Shuning uchun ham, bizningcha, moliyaviy 
huquqbuzarlik va moliyaviy xavflar tushunchalarini bir-biridan ajratish maqsadga muvofiq. Shuning uchun 
ham ko‘plab rivojlangan va rivojlanayotgan mamlakatlarda xavflarni boshqarish tizimi qonun darajasida 
mustahkamlanganligini ko‘rishimiz mumkin.

Davlat moliyasini boshqarish tizimiga axborot texnologiyalarini tatbiq etish asosida juda ko‘p moliyaviy 
oqimlarning amalga oshirilish jarayoni raqamlashtirilganligi masofaviy nazorat uchun katta imkoniyatlar ochdi. 
Shu bilan birga, axborot texnologiyalaridagi ma’lumotlar bazalarini yanada integratsiyalash, ma’lumotlarning 
asosligini aniqlash mezonlarini takomillashtirish hamda katta ma’lumotlar qamrovini kengaytirish masofaviy 
nazorat samaradorligini oshirishga xizmat qilmoqda. Bundan tashqari, masofaviy nazoratni amalga oshirish 
jarayonida xodimlar malakasini oshirish bo‘yicha olib borilayotgan ishlar ushbu tizimning rivojlanishiga ijobiy 
ta’sir ko‘rsatmoqda.

Davlat moliyaviy nazoratining instrumentlari turlicha bo‘lib, ulardan samarali foydalanishni tanlash katta 
mahorat talab qiladi. Bizningcha, davlat moliyaviy nazoratini tashkil etishda avvalo masofaviy nazorat shaklidagi 
nazorat tadbirlarini o‘tkazish maqsadga muvofiq. Chunki masofaviy nazorat tadbirlari orqali o‘ziga xos razvedka 
ishlarini amalga oshirish mumkin bo‘ladi va bu moliyaviy nazorat tadbirlarining manzilliligini oshirish orqali 
samaradorligini ham oshiradi.

Xalqaro ilg‘or tajribalarda budjet mablag‘laridan natijador va samarador foydalanishni tashkil qilish uchun 
dastlabki va joriy moliyaviy nazorat xavflarni boshqarish instrumenti bilan kengaytirilgan va boyitilgan.

Moliyaviy xavflarni boshqarish emas, ko‘proq aniqlash yo‘lga qo‘yilgan bo‘lib, bunda asosiy e’tibor 
moliyaviy xato va kamchiliklar faktlarini aniqlash va bartaraf etish yoki javobgarlik masalalariga qaratiladi. 
Bunda tashkilotlar moliyaviy faoliyati bilan bog‘liq me’yoriy-huquqiy hujjatlarga amal qilinishini nazorat qilish 
birinchi o‘rinda turadi. Shuning uchun ham mamlakatimizda “moliyaviy xavflar” va “moliyaviy huquqbuzarliklar” 
bir ma’noda qo‘llaniladi. Buning ta’siri sifatida moliyaviy huquqbuzarlik holatlari bir paytda moliyaviy xavflar 
sifatida qaralishini aytib o‘tish lozim.

Moliyaviy huquqbuzarliklarni moliyaviy xavflar tarkibidagi alohida yo‘nalish sifatida ko‘rib chiqish ushbu 
masalani yanada aniqroq tushunishga xizmat qiladi. Bunday yondashuv asosida moliyaviy xavflar tasnifida 
huquqbuzarliklar yuzaga kelish ehtimolini ham inobatga olish zarur. Shu bilan birga, moliyaviy huquqbuzarliklar 
moliyaviy xavflarning muayyan turi yoki yo‘nalishida yuzaga kelishi mumkinligini ham e’tibordan chetda 
qoldirmaslik lozim.

Moliyaviy xavflarni tasniflash hajm jihatidan keng ko‘lamli bo‘lib, uni amaliyotda qo‘llash muayyan vaqt va 
resurslarni talab etishi mumkin. Shu bois, tasnifning barcha elementlaridan bir vaqtning o‘zida foydalanish shart 

emas, balki amaliy ahamiyatga ega asosiy tarkibiy qismlariga e’tibor qaratish maqsadga muvofiqdir. Xususan, 
moliyaviy xavflarning turlari va ularning funksional vazifalari asosiy yo‘nalish sifatida ajratib ko‘rsatilishi mumkin.

Moliyaviy huquqbuzarliklar moliyaviy xavflarning natijaviy ifodasi sifatida namoyon bo‘ladi. Ularni moliyaviy 
xavflarning tarkibiy qismi sifatida baholash mumkin, biroq moliyaviy xavflarni faqat huquqbuzarliklar bilan 
cheklash to‘g‘ri emas. Chunki moliyaviy xavflar tushunchasi kengroq bo‘lib, u nafaqat qonunchilikka rioya 
etilmasligi, balki moliyaviy ta’minot sifati, moliyaviy oqimlarning samaradorligi va maqsadga muvofiqligi kabi 
omillarni ham qamrab oladi.

Davlat moliyaviy nazoratini tashkil etishning zamonaviy mexanizmlarini rivojlantirish bugungi kunda davlat 
moliyasini samarali boshqarishning eng muhim yo‘nalishlaridan biri hisoblanadi. Davlat budjeti mablag‘laridan 
oqilona va natijador foydalanishni ta’minlash uchun moliyaviy nazorat tizimida faqat yakuniy nazorat bilan 
cheklanib qolmasdan, dastlabki va joriy nazorat mexanizmlarini ham kuchaytirish zarur. Chunki moliyaviy 
resurslardan samarali foydalanish ko‘p jihatdan mablag‘larning to‘g‘ri rejalashtirilishi, maqsadli taqsimlanishi va 
o‘z vaqtida nazorat qilinishiga bog‘liqdir.

Davlat moliyaviy nazoratining tekshirish, taftish, nazorat tartibidagi tekshirish va o‘rganish kabi shakllari 
moliyaviy intizomni ta’minlashda muhim ahamiyat kasb etishi aniqlandi. Ayniqsa, moliyaviy nazorat tadbirlarining 
natijadorligini oshirishda nazoratning manzilliligi, xavflarni oldindan aniqlash va ularni boshqarish tizimlarini 
joriy etish muhim omil hisoblanadi.

Moliyaviy xavflar va moliyaviy huquqbuzarliklar tushunchalarini bir-biridan farqlash zarurligi asoslab 
berildi. Moliyaviy huquqbuzarliklar moliyaviy xavflarning natijasi sifatida namoyon bo‘lsa-da, moliyaviy xavflar 
tushunchasi bundan ancha keng bo‘lib, u iqtisodiy muhitdagi o‘zgarishlar, boshqaruv sifati, moliyaviy oqimlarning 
samaradorligi va resurslardan foydalanish darajasini ham o‘z ichiga oladi. Shu sababli zamonaviy moliyaviy 
nazorat tizimida xavflarni boshqarish yondashuvlarini keng joriy etish maqsadga muvofiq hisoblanadi.

Axborot texnologiyalarining rivojlanishi va davlat moliyasini raqamlashtirish jarayonlari masofaviy moliyaviy 
nazoratni amalga oshirish uchun katta imkoniyatlar yaratmoqda. Shu bilan birga, ma’lumotlar bazalarini 
integratsiyalashni kuchaytirish, axborot almashinuvi tizimlarini takomillashtirish hamda malakali mutaxassislar 
salohiyatini oshirish ushbu yo‘nalishning yanada samarali rivojlanishiga xizmat qilmoqda. Shu bois davlat 
moliyaviy nazorati tizimida raqamli texnologiyalarni keng qo‘llash, katta ma’lumotlar (Big Data) tahlili va sun’iy 
intellekt elementlaridan foydalanish istiqboldagi muhim vazifalardan biri hisoblanadi.

Davlat moliyaviy nazoratini tashkil etishning zamonaviy mexanizmlarini takomillashtirish davlat moliyasining 
shaffofligi, hisobdorligi va samaradorligini oshirishga xizmat qiladi. Bu esa, o‘z navbatida, davlat budjeti 
mablag‘laridan foydalanish sifati yaxshilanishi, moliyaviy xavflarning kamayishi hamda mamlakatning barqaror 
iqtisodiy rivojlanishini ta’minlashga muhim hissa qo‘shadi.

